
Fis-sit web uffiċjali tal-Kustodja tal-
Art Imqaddsa, www.custodia.org dehret 
l-aħbar sabiħa li issa hu possibbli li gruppi 
żgħar ta’ pellegrini jirritornaw fl-Art 
Imqaddsa, wara waqfa ta’ kważi sentejn. 
L-iStat ta’ Israel, li għandu regolamenti 
stretti ħafna dwar id-dħul ta’ barranin fil-
pajjiż minħabba l-emerġenza Covid-19, 
issa jidher li beda jiftaħ bil-mod il-mod 
il-possibilità li jaslu turisti u pellegrini. 
Mhux biss, imma dan l-aħħar, qed 
jingħata wkoll il-permess li dawn iżuru 
postijiet ta’ interess kulturali u reliġjuż 
ukoll fil-Palestina, bħalma hi l-belt ta’ 
Betleħem.

Din l-aħbar ġiet milqugħa b’ferħ kbir 
mill-Franġiskani tal-Kustodja tal-
Art Imqaddsa, kif ukoll mill-insara li 
jgħixu madwar is-Santwarji tal-Fidwa. 
Għal bosta xhur dawn jinsabu bla 
xogħol. Hi ħasra li tara tant lukandi 
magħluqin u vojta, tant ħwienet ta’ 
souvenirs u artiġġjanat magħluqin. Il-
kriżi tal-pandemija ġabet magħha kriżi 
ekonomika li hi aktar serja minn dik li 
nħolqot fi żmien l-Intifada jew f ’mumenti 
ta’ tenżjoni u ġlied. Dan għaliex dawn 
kienu normalment itulu biss ftit xhur, 
filwaqt li l-emerġenza Covid-19 ilha 
għaddejja minn Frar 2020. Il-patrijiet 
Franġiskani tal-Kustodja għaddew ukoll 
minn perjodu diffiċli, kemm minħabba 
l-għeluq li ġabet magħha l-kriżi, li fiha 
kellhom jgħixu “shut down” wieħed 



wara l-ieħor, kif ukoll 
minħabba l-fatt li l-introjti 
li jiġu mill-pellegrini 
u mill-ġabra għall-Art 
Imqaddsa, u li jintużaw 
għall-manteniment tas-
Santwarji u għall-opri ta’ 
karità u edukazzjoni li 
tmexxi l-Kustodja, naqsu 
drastikament.

Naturalment, il-permess 
li wieħed jiġi bħala 
turist jew pellegrin 
f ’Israel jiddependi minn 
ħafna fatturi. Bħalissa, 
jirċievu permess  biss 
dawk li huma mlaqqmin 
kontra l-pandemija, 
u li wkoll irċevew it-
tilqima “booster” biex 
tipproteġihom fix-xhur li 
ġejjin. Mal-wasla f ’Israel 
kulħadd hu obbligat 
jagħmel PCR Test u 
jirrapporta eżattament 
fejn se jkun qiegħed matul 
il-mawra tiegħu. Dan 
kollu wieħed jifhem li 
jġib inkonvenjent biex jiġi 
organizzat pellegrinaġġ 
kif konna mdorrijin qabel. 

Għalissa huma rrikmandati 
pellegrinaġġi bi gruppi 
żgħar, li jkun aktar faċli 
li jimxu mal-protokolli 
stabbiliti. Fil-fatt, gruppi 
żgħar ta’ pellegrini diġà 
bdew jaslu, u dan qed jimla 
lill-Kustodja bil-kuraġġ.

Hemm bżonn li aħna 
wkoll, bħala Maltin u 
Għawdxin, nimtlew 
bil-kuraġġ li nkomplu 
ngħinu l-missjoni tal-
Art Imqaddsa billi 
mmorru pellegrinaġġ. 
Il-Kummissarjat tal-
Art Imqaddsa diġà qed 
jippjana li jorganizza xi 
pellegrinaġġ għal xi grupp 
żgħir, bħala esperiment, 
biex imbagħad ikun 
jista’ jkompli jżid din 
l-opportunità fil-ġejjieni 
qarib. Nifhmu li hemm xi 
restrizzjonijiet involuti, 
imma wara kollox, dawn 
in-normi ma jgħoddux biss 
għal Israel imma wieħed 
isibhom f ’kull pajjiż ieħor 
li fih irid isiefer. Issa wasal 
iż-żmien li nadattaw ruħna 

wkoll għal ftit skumditajiet 
biex inkunu nistgħu 
nivvjaġġaw u nipproteġu 
lilna nfusna, u dan jgħodd 
ukoll għall-pellegrinaġġ 
lejn l-Art Imqaddsa.

Ma hemm l-ebda periklu 
li wieħed iżur l-Art 
Imqaddsa. Għalkemm 
in-numru ta’ każi tal-
pandemija f ’Israel u 
l-Palestina kien għoli, 
imma nafu wkoll li 
r-rispons għall-emerġenza, 
almenu min-naħa ta’ Israel, 
kien effettiv u professjonali. 
Israel kien fost l-ewwel 
pajjiżi li ħa miżuri drastiċi 
imma tajbin biex illum hu 
wieħed mill-aktar pajjiżi 
żguri biex tivvjaġġa fihom.

L-appell tagħna hu li 
nerġgħu nagħmlu kuraġġ 
u ma nibżgħux immorru 
nżuru l-Art Imqaddsa. Hu 
ovvju li persuni li jkunu 
anzjani ħafna u vulnerabbli 
forsi ma jistgħux jieħdu 
riskji li jivvjaġġaw, 
imma persuni li huma 
f ’saħħithom, li jieħdu 

Pellegrinaggi kif konna 
nafuhom

l-prekawzjonijiet kollha 
meħtieġa, u li jwieġbu 
għall-protokolli tas-saħħa 
mitlubin minn Israel biex 
wieħed jivvjaġġa, jistgħu 
liberament imorru jżuru 
s-Santwarji tal-Fidwa. 
Dan hu importanti biex 
ngħinu lill-Insara tal-Art 
Imqaddsa u lill-Patrijiet 
Franġiskani li jaħdmu 
fil-missjoni. Is-sens ta’ 
solidarjetà Kristjana jitlob 
li nkunu sensibbli għall-
bżonn li nsostnu l-missjoni 
tal-Art Imqaddsa kemm 
bl-offerta tagħna meta 
ssir il-ġabra annwali 
għal din il-missjoni, kif 
ukoll b’mezzi oħrajn ta’ 
għajnuna, fosthom il-
pellegrinaġġ.

Meta inti tmur pellegrin 
fl-Art Imqaddsa tkun 
qed tgħin direttament lil 
tant Insara biex ikollhom 
xogħol fil-lukandi, 
aġenziji tal-ivvjaġġar, 
trasport ta’ pellegrini, 
gwidi ta’ turisti. Tkun 

qed tgħin biex uliedhom 
ikunu jistgħu jirċievu 
edukazzjoni fl-iskejjel 
Kattoliċi, li jimpjegaw 
diversi għalliema u staff 
awżiljarju. Tkun qed tgħin 
biex koppji żgħażagħ isibu 
appartament biex jikruh 
bi prezz sostenibbli u 
sussidjat mill-Kustodja. 
Tkun qed tgħin biex 
tant insara, l-aktar 
f ’Betleħem, ikollhom 
aċċess għal servizz mediku 
professjonali b’xejn, 
kif tgawdi inti f ’Malta. 
Mingħajr ma tkun taf, inti 
tkun parti minn proċess 
ta’ qawmien ġdid soċjo-
ekonomiku li jbiegħed 
mill-Insara l-periklu li 
jkollhom iħallu l-Art 
Imqaddsa biex ifittxu futur 
aħjar, bir-riskju li jispiċċaw 
bħala immigrati sfruttati.

Dan il-Milied forsi se 
jkun il-bidu ta’ tama 
ġdida għall-Insara u 
l-Franġiskani tal-Art 
Imqaddsa. Nittamaw li 

Betleħem terġa’ tara numru 
diskret ta’ pellegrini biex 
jiġu jiċċelebraw it-Twelid 
ta’ Ġesù fl-Art Imqaddsa, 
kif imdorrijin dejjem 
jagħmlu. Nafu li mhux se 
jkun hemm folol, u lanqas 
ma hu possibbli li jkun 
hemm. Imma kull grupp 
żgħir ta’ pellegrini hu sinjal 
ta’ tama u ta’ kuraġġ biex 
inkomplu nsostnu din 
il-missjoni għażiża li hi 
parti mill-identità tagħna 
bħala Franġiskani, u li 
għandha tkun il-mimmi ta’ 
għajnejna bħala membri 
tal-Knisja li twieldet u 
xterdet minn din l-Art 
imqaddsa bil-passi tal-
Mulej Ġesù.

Filwaqt li nawgura 
lilkom benefatturi tal-
Art Imqaddsa kull paċi 
u barka għall-Milied u 
s-sena 2022, nistedinkom 
titolbu għall-Art Imqaddsa 
u tkomplu tagħtu 
sehemkom favur il-Knisja-
Omm tagħna lkoll. 

Il-Bord Editorjali jawgura 
Milied Qaddis u  
s-Sena t-Tajba 

lill-qarrejja kollha 

